
Is-Suġġerimenti Ġenerali u Speċifiċi tal-Caritas Malta dwar ir-Riforma tal-Liġijiet fuq l-

Abbuz tad-Drogi huma frott ta' ħidma ta' 30 sena fl-oqsma tal-Prevenzjoni, Trattament u 

Riabilitazzjoni ta' persuni bi problemi, kif ukoll l-esperjenza tal-Istaff tal-Caritas, u l-

fehmiet tar-residenti li qegħdin bħalissa fil-Programm ta' Riabilitazzjoni. 

 

 

1. PRINĊIPJI LI JRIDU JIĠU MĦARSA      

 

 Il-Caritas temmen li kull min jixtieq il-ġid tas-soċjetà Maltija jrid jagħti messaġġ ċar li l-

abbuż tad-drogi huwa ta' ħsara għall-persuna, għall-familja u għas-soċjetà, u għandu 

jibqa' jitqies bħala att illegali. 

 

 L-abbuż tad-drogi huwa ħażin fih innifsu mhux għax huwa illegali, iżda huwa illegali 

għaliex għandu effetti ħżiena fuq is-saħħa tal-persuna.  L-abbuż tad-droga jwassal għal 

mind and mood altering states and negative lifestyles. 

 

 

1.1 "ID-DROGA ILLEGALI HIJA XI ĦAĠA ESSENZJALMENT ĦAŻINA" 

 

 Il-Caritas Malta taqbel mal-Gvern illi l-persuna umana għandha tkun fiċ-ċentru tal-

attenzjoni tagħna, u għandna nfittxu mezzi kif ngħinu fl-iżvilupp integrali tal-persuna. 

 

 Naqblu wkoll mal-istqarrija, kif imfissra fit-Tieni Abbozz, illi d-droga illegali hija xi 

ħaġa essenzjalment  ħażina, iżda biex inkunu koerenti mal-messaġġ li qed joħroġ f'din 

ir-Riforma, jrid ikun ċar li kull abbuż tad-droga huwa reat.   

 

 Il-konċessjoni li ser tingħata lill-persuna li ser tinqabad għall-ewwel darba b'pussess 

sempliċi tad-droga għall-użu personali għandha l-għan illi tgħin lill-persuna li tabbuża 

mid-droga tieħu l-għajnuna li tkun tenħtieġ u mhux il-kastig. 

 

 

1.2  "L-UŻU PERSONALI TAD-DROGA TAL-ABBUŻ GĦANDU JIĠI 

KKUNSIDRAT BĦALA PROBLEMA TAS-SAĦĦA U PROBLEMA SOĊJALI 

MHUX BISS BĦALA PROBLEMA KRIMINALI" 

 

 Il-Caritas taqbel ma' din l-istqarrija iżda żżid illi l-ħsara ssir dejjem lill-persuna, mhux 

biss għax twassal għad-dipendenza (addiction) iżda għaliex tagħmel ħsara dejjem lis-

saħħa tal-persuna.  Dan nistgħu ngħiduh għal kull tip ta' droga tal-abbuż inkluża l-

cannabis. 

1.3 L-GĦAN TAR-REVIŻJONI TAL-PIENI 

  

 Ir-reviżjoni tal-pieni kontemplati fir-Riforma tal-Liġijiet għal min ikun riċediv 

mgħandhomx l-għan illi jitfarfru r-responsabbiltajiet  ta' min jagħmel reat, iżda sabiex il-

persuna li tkun qed titlef saħħitha u l-ħajra li tgħix tingħatalha għajnuna u appoġġ biex 

tibni saħħitha mill-ġdid permezz ta' kura rijabilitattiva. 

 

<><><><><> 

1.0  INVESTIMENT AKBAR FL-AĠENZIJI TAS-SERVIZZI LI JAĦDMU FL-

OQSMA  TA' PREVENZJONI U TA' RIABILITAZZJONI 

 

 Minħabba illi l-problema tal-abbuż tad-droga kiber f'pajjiżna u aktar nies qed ifittxu l-

għajnuna, u b'dawn il-provvedimenti ġodda huwa prevedibbli li aktar persuni ifittxu l-

għajnuna, irid isir investiment akbar min-naħa tal-Gvern f'dawn l-Aġenziji biex jibqgħu 

aġġornati fis-servizzi li jagħtu skond il-ħtiġijiet tal-bniedem tal-lum, u t-tipi differenti ta' 

drogi, inklużi Legal Highs, li hawn fiċ-ċirkolazzjoni. 

 

 

2.0 ĦTIEĠA TA' PREVENZJONI 

 

 Kulħadd jifhem illi l-Prevenzjoni hija aqwa mir-Riabilitazzjoni.  Għaldaqstant, il-Caritas 

Malta temmen li għandu jkun hemm impenn akbar mill-Istat dwar il-ħtieġa ta' 

edukazzjoni ħolistika fost it-tfal u żgħażagħ fl-iskejjel.  L-Istat u s-Soċjetà Ċivili jridu 

joħolqu aktar inizjattivi edukattivi u opportunitajiet akbar sportivi u soċjali biex jieħdu 

ħsieb liż-żgħażagħ b'mod partikulari dawk li qegħdin jieqfu kmieni mill-edukazzjoni 

tagħhom.   

 

 Il-Caritas temmen illi fil-Curriculum tal-Iskejjel għandha tissaħħaħ l-edukazzjoni tal-

valuri umani, valuri ċiviċi u soċjali,  u jingħata aktar tagħrif sistematiku dwar id-drogi, l-

effetti tagħhom fuq is-saħħa u dwar is-servizzi li joffru l-Aġenziji involuti. 

 

 In-nefqa fuq il-prevenzjoni, l-kura u r-riabilitazzjoni tal-abbuż tad-droga huma ta' piż  

ekonomiku fuq il-pajjiż, iżda l-piż jikber ħafna aktar jekk aktar żgħażagħ u persuni adulti 

jitilfu saħħithom minħabba l-abbuż tad-droga. 

 

 L-ikbar investiment li jista' jagħmel il-pajjiż huwa li jgħin liċ-ċittadini kollha tiegħu 

jgħixu b'saħħithom u jagħtu kontribut siewi fit-tisħiħ tal-familja u tan-nazzjon.  

 

<><><><><> 

1A. PUSSESS SEMPLIĊI TAD-DROGA/DROGI TAL-ABBUŻ GĦALL-EWWEL 

DARBA - (paġna 14 - 16 tal-abbozz) 

 

 Il-Caritas Malta taqbel li persuna li tinqabad fil-pussess sempliċi ta' xi tip ta' droga, 

minkejja illi tkun qed tikkommetti reat, m'għandiex titressaq il-Qorti: 

  

Kull min jinqabad għall-ewwel darba għandu jingħata twissija formali mill-

Kummissarju tal-Ġustizzja speċjalizzat, li jiġi maħtur mill-Gvern. Il-Kummissarju 

għandu jagħti twissija u jirreferi l-każ lill-Aġenzija tas-Servizzi (Sedqa jew Caritas) biex 

isirlu l-Ewwel Assessment u jingħata Care Plan skond il-ħtieġa.  Tkun ħaġa f'waqtha jekk 

il-persuna jingħatalha d-dritt li tagħżel l-Aġenzija tas-Servizzi li tippreferi biex tkun 

aġevolata l-persuna fl-għażla tas-servizzi.   Kemm il-Kummissarju kif ukoll l-Aġenziji 

Soċjali jridu jżommu rekord tal-persuna u l-każ. 

 

Kull każ għandu jiġi deċiż fi żmien qasir biex il-persuna tibda l-kura minnufih iżda mhux 

aktar tard minn tliet xhur minn meta l-persuna tinqabad fil-pussess ta' droga illegali għall-

użu personali. 

 

1B. PUSSESS SEMPLIĊI TAD-DROGA/DROGI TAL-ABBUŻ GĦAT-TIENI DARBA 

 

Kull min jinqabad għat-tieni darba jew iktar fi spazju ta' sentejn b'pussess sempliċi ta' 

droga/drogi għandu jitressaq quddiem Bord li għandu jitwaqqaf bil-liġi u li għandu jara 

x'tip ta' għajnuna tista' tingħata lill-persuna u lill-familjari tagħha. 

 

Dan il-Bord għandu jkun kompost minn persuni mħarrġa fil-qasam tat-trattament u kura u 

li jkunu aġġornati f'dan il-qasam.  Jekk il-Bord jiddeċiedi li l-persuna tkun tenħtieġ 

counselling, trattament jew kura u riabilitazzjoni tiġi riferuta lill-Aġenzija tas-Servizzi li 

taħdem f'dan il-qasam. 

 

F'każi fejn il-kundizzjonijiet stabbiliti mill-Bord ma jiġux rispettati mill-persuna, l-Bord 

għandu jirreferi l-każ lill-Qorti tal-Maġistrati sabiex tittieħed deċiżjoni skond il-liġi. 

 

1C. REKORDS KOMPJUTERIZZATI TA' KULL MIN JINQABAD B'PUSSESS 

SEMPLIĊI TAD-DROGA 

  

 Għandu jkun żgurat illi l-Pulizija, l-Aġenziji li joffru s-servizzi ta' kura, kif ukoll is-

Servizzi ta' Probation iżommu rekords kompjuterizzati aġġornati dwar il-persuni li jkunu 

raw. 

2. PUSSESS AGGRAVAT JEW TRAFFIKAR - QORTI TAL-MAĠISTRATI 

 

Pussess Aggravat ifisser pussess t'ammont tad-droga li fiċ-ċirkostanzi normali jindika li 

dan ma kienx għall-użu esklussiv personali.  F'każ ta' pussess ta' inqas minn 300 gramma 

ta' droga jittieħdu proċeduri quddiem il-Qorti tal-Maġistrati. 

 

Meta x-sharing ikun sar għall-ewwel darba, il-piena ta' priġunerija mgħandix tkun 

mandatorja.  Qegħdin nitħaddtu fuq każi fejn wieħed ibiegħ id-droga biex ikun jista' 

jmantni l-vizzju personali tiegħu.  F'każi bħal dawn, il-liġi għandha tiġi emendata biex 

tkun tista' tingħata sentenza sospiża bil-ħsieb li l-persuna tingħata trattament u kura. 

 

Il-Caritas taqbel li f'każi fejn jiġi approvat li persuna spiċċat kostretta tbiegħ id-droga 

biex tkun tista' tixtri d-droga għaliha nnifisha, u fejn l-ammont tad-droga involuta ma 

jkunx wieħed għoli, il-Qorti tal-Maġistrati tkun tista' tapplika s-sentenza sospiża, minflok 

ħabs effettiv, u/jew xogħol fil-komunità flimkien ma' multa, kif ukoll tingħata ordni li l-

persuna tattendi quddiem il-Bord imsemmi aktar 'l fuq.  F'din il-ħidma l-Qorti għandha 

tkun assistita minn uffiċjali fil-qasam soċjali u Aġenziji, bħal Sedqa u l-Caritas, li jkunu 

jistgħu jgħinuha fejn jidħlu pre-sentencing reports u fil-għoti ta' sottomissjonijiet oħra li 

jkunu jistgħu jgħinu lill-Qorti tasal għall-aħjar deċizjoni. 

 

 

3. IT-TNEĦĦIJA TA' REFERENZI DWAR REATI TAD-DROGA MILL-

KONDOTTA 

 

Il-Caritas taqbel mat-tneħħija ta' referenzi dwar reati tad-droga mill-kondotta biex 

titkabbar il-possibiltà illi persuna li tkun ħarġet mill-vizzju issib impjieg.  Irid ikun hemm 

evidenza biżzejjed mill-Aġenziji, Pulizija u s-Servizzi tal-Probation (kif applikabbli) li 

persuna verament irriformat ruħha. 

 

Id-deċiżjoni finali għandha tittieħed mill-Bord wara li tkun ikkunsidrata t-tul ta' żmien ta' 

kemm tkun ilha li ġiet issentenzjata l-persuna. 

 

Jekk persuna ma ssegwiex il-Programm, iridu jittieħdu proċeduri oħra mill-Qorti 

tal-Maġistrati. 

 

4.  PUSSESS AGGRAVAT JEW TRAFFIKAR QUDDIEM QORTI KRIMINALI -  

(paġna 21-22) 

Il-Caritas jidhrilha li m'għandhomx ivarjaw il-pieni applikati dawn l-aħħar tnax-il sena 

f'każ ta' traffikar tad-droga għall-gwadann esklussiv ta' flus, u temmen li l-Istat għandu 

jkompli joffri protezzjoni sħiħa lis-soċjetà mit-traffikanti. 

 

 

5.  KONFISKA TAL-ASSI TAT-TRAFFIKANTI TAD-DROGA 

 

Filwaqt li l-Caritas tilqa' l-proposta fil-White Paper li jkun hemm konfiska tal-assi li 

ġejjin mill-flus tal-beigħ tad-droga, tissuġġerixxi li persentaġġ minn dawn il-flus 

għandhom imorru għall-programmi ta' prevenzjoni u riabilitazzjoni. 

 

 

6.  QORTI TAD-DROGA 

 

Hija xewqa tal-Caritas Malta u ta' Aġenziji ta' Servizzi oħrajn li jitwaqqaf il-Qorti tad-

Droga fuq l-istess linji kif jaħdem il-Qorti tal-Familja.  Il-ħsieb wara din il-ħtieġa huwa:  

 li jkun hemm inqas dewmien biex jitnaqqas drastikament il-backlog ta' sentenzi 

pendenti; 

 biex il-Ġudikant/i jkunu aktar infurmati dwar l-abbuż tad-drogi u l-konsegwenzi 

tagħhom u jkunu mgħejjun/in minn grupp ta' persuni esperti jew li għandhom 

esperjenza twila f'dan il-qasam biex igħinu lill-Ġudikant/i fid-deliberazzjoni 

tiegħu/tagħhom. 

 

 Dan il-Qorti jista' jgħin ukoll biex, jekk il-persuna fil-vizzju tad-drogi tal-abbuż ikollha 

diversi proċeduri oħra ta' natura kriminali - bħal, per eżempju serq sempliċi jew aggravat 

- din il-Qorti tgħarbel in-natura tal-kawżi kriminali l-oħra li l-persuna jista' jkollha sabiex 

dik il-persuna tingħata sentenza waħda komplessiva fejn dan ikun possibli. 

 

 Biex ikollna Qorti tad-Droga effiċjenti, l-Gvern irid iżid l-investiment tiegħu biex kemm 

il-ġudikant/i kif ukoll il-grupp ta' esperti li jgħinuh ikollhom formazzjoni aġġornata dwar 

l-abbuż ta' tipi differenti ta' droga u dwar il-grad ta' responsabbiltà ta' min jidħol f'dan il-

vizzju.  

 

 Bżonn ta' Linji Gwida 

 

 L-istituzzjoni tal-Qorti tad-Droga ma jilħaqx l-għanijiet tiegħu jekk ma jkunx hemm linji 

gwida biex tkun ikkalkulata l-piena.  F'pajjiżna jeħtieġ sentencing policy u threshold limit 

values li jkunu riveduti minn żmien għal żmien wara r-rakkomandazzjonijiet mill-Bord 

imsemmi. 

7.  IL-PUSSESS SEMPLIĊI TAL-CANNABIS 

 

 Il-Caritas temmen illi l-abbuż ta' kull tip ta' droga, inkluż dak tal-cannabis (preparazzjoni 

jew estratti oħra tal-pjanta cannabis għall-użu tad-droga psikoattiva), huwa ta' ħsara u 

għandu jibqa' att illegali.  Jekk dan il-messaġġ ma jkunx ċar, inkunu qegħdin inwasslu 

messaġġ perikoluż, jiġifieri li wieħed jista' jieħu d-droga u ma jkun qed jagħmel xejn 

ħażin u ta' ħsara. 

  

 Il-Caritas Malta temmen illi jkun aktar għaqli u ta' ġid għas-soċjetà kollha jekk nużaw il-

kelma depenalizzazzjoni minflok dekriminalizzazzjoni.  Depenalizzazzjoni  tfisser li l-

pussess, anki sempliċi, tal-cannabis huwa illegali, imma s-soċjetà qed tagħżel illi ma 

tagħtix piena ta' ħabs effettiv, iżda toffri għajnuna lill-persuna biex toħroġ mill-

kundizzjoni li tkun fiha.  

 

 Nagħmlu referenza għall-istudju xjentifiku ta' Dr. Anton Grech, Kap tal-Psikjatrija, fejn 

juri biċ-ċar li hemm rabta sħiħa u serja bejn l-użu tal-cannabis, anke dak soċjali, u l-mard 

mentali.  Dan l-istudju juri illi l-uzu tal-cannabis jagħmel ħsara immedjata lill-persuna 

jew aktar tard. 

 

 Għaldaqstant, il-Caritas Malta isostni li anki dawk id-drogi li jissejħu soft drugs, barra li 

jagħmlu ħsara lil min jeħodhom, huma wkoll meqjusa bħala gateway drugs li jwasslu 

għal drogi aktar qawwija, nuqqas ta' saħħa mentali u stil ta' ħajja negattiva għal persuna u 

għas-soċjetà.  Fil-qasam soċjali mhemmx abbuż tad-drogi msejħa soft u hard, imma 

hemm biss abbuż tad-drogi, u lanqas ma naqblu li għandu jkun hemm social/occasional 

users u drug users.  Ħafna drabi dawk imsejħa occasional users huma dawk li jagħmlu 

użu soċjali tad-droga, għaliex mill-esperjenza taż-żgħażagħ fil-progammi tal-Caritas 

jirriżulta illi min jagħmel użu soċjali tad-droga jkun qiegħed biss jippostponi problemi 

futuri ta' saħħa. 

  

 

8.  UŻU MEDIKU TAL-CANNABIS 

  

 Il-Caritas Malta żżomm li l-użu mediċinali tal-cannabis mgħandux jidħol f'dan l-abbozz 

għaliex l-iskop bejn l-użu personali u l-użu mediku huwa totalment differenti.  Barra 

minn hekk, hemm distinzjoni kbira bejn kif wieħed jieħu benefiċċji mediċinali tal-

cannabis u kif jikkonsma din id-droga. 

9.  INĊENTIVA GĦAL MIN JGĦIN F'KAŻ TA' OVERDOSE 

 

 Il-Caritas Malta tissuġġerixxi biex persuni li jkunu qegħdin jagħtu l-ewwel għajnuna lill-

persuna fi stat ta' overdose mhux biss mgħandu jkun hemm l-ebda passi legali kontrihom, 

imma għandhom ikunu mħeġġa biex ma jabbandunawx lill-persuna b'overdose u jsejħu 

malajr għall-għajnuna medika biex b'hekk tkun salvata ħajja ta' persuna umana.   

 

 Din l-għajnuna tissejjaħ Good Samaritan clause u diġà tinsab imħaddma f'pajjiżi oħra 

bħal l-Italja. 

 

 

10.  INĊENTIVA GĦAL MIN JIKXEF 

 

 Il-vantaġġi tat-tnaqqis fi grad jew tnejn fil-piena ta' priġunerija jew terz jew nofs fil-piena 

pekunjarja għall-persuna misjuba ħatja ta' reat kontra d-drogi li tgħin lill-pulizija biex 

taqbad lill-persuna jew persuni li jkunu pprovdew id-droga, għandhom jinżammu. 

 

 

11.  IL-QRABA U L-ĦBIEB TA' MIN JIEĦU D-DROGA  

 

 Il-Caritas ilha għal 30 sena mhux biss tirrijabilita lil min jabbuża u jfittex l-għajnuna 

tagħha izda wkoll lill-familjari tal-persuna (next of kin) billi toffrilhom programm 

parallel ta' għajnuna. 

 

 Naqblu illi għandu jkun hemm investiment min-naħa tal-Gvern biex il-qraba u l-ħbieb 

jiġu mgħejjuna minn psikologu apposta għal dan il-għan, psikoterapista, social workers, 

għaliex nemmnu li r-riabilitazzjoni tal-persuna trid tkompli ssir fl-ambitu tal-familja. 

 

<><><><><>29awwissu2014 

 

 

 


